
Abhaya Ashtakam

అభయాష్టకమ్

భో బ్రహ్మన్  రమణేశ !తావకపదామ్భోజద్వయే సామ్ప్రతం
విజ్ఞాప్యం  రహసీదమేకమధునా శ్రోతవ్యమిత్యర్థయే   ।
అజ్ఞాతం  భువి నాణుమాత్రమపి  తే సర్వజ్ఞచూడామణే -

ర్వక్తవ్యం  త్వననూదితం నను నృణాం మర్మాణి నిష్కృన్తతి ॥ ౧॥
భీత్యా త్వత్పదపఙ్కజే శ్రితవతాం  క్లేశప్రహాణైషిణా   -

మత్రత్యైరుపచీయమానమనిశం   ప్రచ్ఛన్నవిద్వేషిభిః  ।
దుర్వారప్రసరం  భయం రమణ ! నః క్షోభప్రదం  చేతసః
స్వామిన్నాశయమూలతోఽథ వదవాఽభీతిప్రతిజ్ఞావచః   ॥౨॥
సంసారాహ్వయనాటకస్య చ భవాన్ సత్సూత్రధారాయిత -
స్స్వామిన్ మృత్యుభియా మృకణ్డుసుతవద్భర్గాకృతిం   తావకీమ్ ।
మూర్తిం భవ్యధియో వయం శరణమిత్యాశ్రిత్య  సేవామహే
కిం వాస్మాస్వపి తే విహీనకరుణం యుక్తం భయోత్పాదనమ్ ॥ ౩॥
వేదాన్తే క్వచిదాశ్రుతం  భగవతో భీతిప్రదత్వన్తు  య-

త్తన్మాయా పరికల్పితార్థవిషయం  తత్త్వార్థతాం  నాశ్నుతే ।
నోచేద్ధన్త   ! విజానతాం తవ కృపాలేశాద్విముక్తాత్మనాం
నూనం నైవ  ఘటేత భీతిరహితావస్థత్వమవ్యాహతమ్  ॥ ౪॥
మాయాకల్పితనామరూపకలనాయావన్నృణాం వర్తతే
తావత్తాన్సముపైతి  భీతిరితి హి ప్రోవాచ  వాగ్వైదికీ  ।
అద్వైతే  పరినిష్ఠితస్య  మహసి స్వే తే గతాన్దృక్పథం
ద్వైతాన్నః  కథమేతు భీతిరథవా తాః కిన్నిరర్థా గిరః ॥ ౫॥
కల్యాణాని తనోతు కోఽపి గురురాట్ కైవల్యదానవ్రతీ 
వ్యాపన్నాభయసత్రదీక్షిత  ఇతి ఖ్యాతః కృపాలుః క్షమీ ।
సర్వానర్థనిదానమోహకలిలోద్భూతం  భయం మానసం
కిఞ్చ శ్రీరమణః  ప్రమార్ష్టు  భగవానిత్యేవ నః ప్రార్థనా   ॥౬॥

అభయాష్టకమ్

రమణభగవత్పాదమ్భోజే సదా రమతాం మనో
రమణభగవద్వక్త్రామ్భోజే  మనః పిబతాన్మధు ।
రమణభగవన్మూర్తిం దివ్యాం ముహుస్స్మరతాన్మనో
రమణభగవత్పాదాచార్యో మమాస్తు పరాయణమ్ ॥ ౭॥
శోణాద్రీశ్వరసఞ్చరాయ  యమినే మాయాగృహీతాత్మనే
స్వాత్మస్థాయ  కృపారసార్ద్రమనసే  శాన్తాయ సన్యాసినే ।
మగ్నానాం భవసాగరే భువి నృణామానన్దముత్సర్జతే 
తస్మై  శ్రీరమణాయ  బోధగురవే తన్మ స్త్రిసన్ధ్యం   నమః ॥౮॥
ధ్యాయేత్ పద్మాసనస్థం  ప్రముదితవదనం  దక్షిణామూర్తిరూపం
కౌపీనాలఙ్కృతాఙ్గం  హృది కిమపి మహస్సన్తతం చిన్తయన్తమ్ ।
భాసా స్వేనైవ  భాన్తం గురుకరుణదృశం సాధుసంసేవితాఙ్ఘ్రిం
సర్వశ్రేయోవదాన్యం  రమణమునివరం శోణశైలేశరూపమ్  ॥౯॥
కృషీష్ట భగవానిష్టం  పఠతామభయాష్టకమ్  ।
విష్టభ్య  భువనం కృత్స్నం య ఈష్టే రమణో గురుః ॥ ౧౦॥
ఇతి అభయాష్టకం  సమ్పూర్ణమ్  ।

